
SIARAN MEDIA
KPKT PERKASA KESIHATAN PERSEKITARAN, RM6.4 JUTA
DISALUR BAGI PELAKSANAAN KEMPEN DI 635 LOKALITI

BERTAM, 13 September 2026 – Kementerian Perumahan dan Kerajaan Tempatan

(KPKT) terus memperkukuh tahap kebersihan dan kesihatan persekitaran di kawasan

Pihak Berkuasa Tempatan (PBT) menerusi pelaksanaan lapan (8) subprogram utama

kesihatan persekitaran yang memberi tumpuan kepada isu-isu yang memberi kesan

langsung kepada kesejahteraan rakyat.

Komitmen tersebut diperkukuh menerusi penyaluran peruntukan berjumlah RM6.427
juta bagi tempoh 2021 hingga 2026, melibatkan pelaksanaan kempen kesihatan

persekitaran di 635 lokaliti PBT di seluruh negara. Peruntukan berkenaan disalurkan

KPKT melalui Jabatan Kerajaan Tempatan (JKT) bagi menaik taraf kemudahan awam

serta meningkatkan standard kebersihan dan kesihatan persekitaran komuniti.

Timbalan Menteri Perumahan dan Kerajaan Tempatan, YB Datuk Hajah Aiman Athirah

binti Sabu berkata, “Aspek kesihatan persekitaran bukan sekadar berkaitan kebersihan,

sebaliknya mempunyai kaitan langsung dengan kesihatan, keselamatan dan kualiti

hidup rakyat. Justeru, usaha mewujudkan persekitaran yang bersih, sihat dan selamat

memerlukan komitmen berterusan PBT serta kerjasama seluruh masyarakat dalam

menjadikan kebersihan sebagai tanggungjawab bersama”.

Beliau berkata demikian ketika menyempurnakan Sambutan Hari Kesihatan
Persekitaran Sedunia (SHKPS) Peringkat Kebangsaan Tahun 2026 di Bertam Resort

Penang. Sambutan bertemakan “Sinergi MADANI, PBT Lestari, Persekitaran
Harmoni” merupakan acara tahunan KPKT yang dilaksanakan sejak tahun 2012 bagi

mempromosikan peranan dan sumbangan KPKT serta PBT dalam penjagaan

kebersihan dan kesihatan persekitaran.

Pada tahun ini, pelaksanaan Kempen Kesihatan Persekitaran KPKT diperluaskan

kepada lapan (8) subprogram utama yang memberi tumpuan kepada isu kesihatan

persekitaran yang dekat dengan kehidupan seharian rakyat, merangkumi pencegahan

wabak denggi, kawalan infestasi tikus dan lalat, kebersihan premis makanan, pasar

awam, pasar malam dan tandas awam PBT serta pengurusan haiwan terbiar.

Dalam usaha meningkatkan kualiti penyampaian perkhidmatan kesihatan persekitaran di

peringkat tempatan, sebanyak sembilan (9) PBT berjaya mencapai penarafan 5
Bintang menerusi Program Penarafan Bintang Perkhidmatan Kesihatan
Persekitaran PBT Tahun 2026. Penarafan tersebut mengukur prestasi penyampaian

perkhidmatan PBT berdasarkan dasar, perundangan, garis panduan serta Petunjuk

Prestasi Utama (KPI) yang ditetapkan Kementerian.

Dalam memperkasa agenda pendigitalan perkhidmatan kerajaan tempatan pula, KPKT

dengan kerjasama strategik Payments Network Malaysia Sdn. Bhd. (PayNet) turut

menyampaikan Anugerah Transaksi Tanpa Tunai Tertinggi PBT Tahun 2026 kepada

sembilan (9) PBT bagi kategori Bandaraya, Perbandaran dan Daerah. Selain itu, tiga

PBT menerima Anugerah Peningkatan Transaksi Tanpa Tunai Tertinggi sebagai

pengiktirafan terhadap peningkatan penggunaan transaksi tanpa tunai dalam

penyampaian perkhidmatan PBT.

SHKPS 2026 turut menjadi platform untuk memberi pengiktirafan kepada PBT yang

menunjukkan kecemerlangan dalam pelaksanaan kempen kesihatan persekitaran KPKT,

sekali gus menggalakkan peningkatan standard penyampaian perkhidmatan kepada

komuniti.

KPKT akan terus memperkukuh kerjasama dengan PBT bagi memastikan perkhidmatan

kesihatan persekitaran yang berkualiti dapat dinikmati rakyat, selaras dengan aspirasi

Malaysia MADANI untuk mewujudkan komuniti yang bersih, sihat, selamat dan sejahtera.

Turut hadir Ketua Setiausaha KPKT, YBhg. Datuk Wira Dr. M Noor Azman bin Taib;

Ketua Pengarah JKT, YBhg. Dato’ Sri Mohd Fadzli bin Mohd Kenali; Datuk Bandar

Majlis Bandaraya Seberang Perai, YBhg. Dato’ Haji Baderul Amin bin Abdul Hamid dan

Setiausaha Bahagian Pejabat Setiausaha Kerajaan Negeri Pulau Pinang, YBrs. Tuan

Muhamad Husni bin Mahmud,

#MalaysiaMADANI
#Kesejahteraan
#StrongerTogether
#DemiPertiwi
#UnityInDiversity
#RancakkanMADANI

Kementerian Perumahan dan Kerajaan Tempatan (KPKT) terdiri daripada lapan (8) Jabatan/agensi kerajaan iaitu 1.Jabatan Bomba dan
Penyelamat Malaysia, 2. Jabatan Perumahan Negara, 3. Jabatan Kerajaan Tempatan, 4. Jabatan Pengurusan Sisa Pepejal Negara, 5.
PLANMalaysia, 6. Jabatan Landskap Negara, 7. Tribunal Perumahan dan Pengurusan Strata dan 8. Institut Latihan Perumahan dan
Kerajaan Tempatan. Agensi lain di bawah KPKT ialah Solid Waste Corporation Malaysia (SWCorp), Urbanice Malaysia, Syarikat Perumahan
Negara Berhad (SPNB) dan Perbadanan PR1MA Malaysia (PR1MA).

